
Віртуальная выстава 

«Лідзія Арабей: сэрцам 

да Цёткі, словам да 

людзей… »

да 100-годдзя з дня нараджэння 

пісьменніцы і літаратуразнаўцы 

Лідзіі Львоўны Арабей

Установа «Беларускі дзяржаўны архіў-музей літаратуры і мастацтва»



Беларускі дзяржаўны архіў-музей літаратуры і мастацтва прадстаўляе віртуальную

выставу «Лідзія Арабей: сэрцам да Цёткі, словам да людзей… », прысвечаную беларускай

пісьменніцы і літаратуразнаўцы Лідзіі Львоўне Арабей, якой 27 чэрвеня 2025 года

спаўняецца 100 год.

Упершыню дакументы Лідзіі Львоўны Арабей паступілі ў Беларускі дзяржаўны архіў-

музей літаратуры і мастацтва 18 снежня 1974 года ад самой пісьменніцы. Гэта машынапісы з

аўтарскай праўкай апавяданняў эцюда «Шчасце» (1971), «Вакансія» (1972), «Камень» (1972),

«Бэзавы цвет» (1973), «Вузлы» (1973). Захоўваецца ў фондах машынапіс з аўтарскай праўкай

крытыка-біяграфічнага даследавання «Цётка (Алаіза Пашкевіч)» (1955), машынапісы артыкулаў

«Песні дуды беларускай» (1965), «Час далёкі – час блізкі» (1965), «Бураю натхнёная» (1966),

«Паэтэса – рэвалюцыянерка» (1966), «Хрэст на свабоду» (1966) і інш.

Другое паступленне адбылося 16 сакавіка 2015 года ад пляменніцы Лідзіі Львоўны -

Ірыны Генадзьеўны Шыдлоўскай. На захаванне ў архіў-музей паступілі біяграфічныя і творчыя

дакументы пісьменніцы, пісьмы ад дзеячоў літаратуры і мастацтва, ад сваякоў і знаёмых,

дзіцячыя фотаздымкі з маці, сямейныя фотаздымкі з мужам – вядомым беларускім мастаком

Яўгенам Ганкіным, фотаздымкі з дзеячамі літаратуры. Сярод выяўленчых дакументаў значную

частку займаюць фотаздымкі, зробленыя падчас адпачынку і вандровак. Напрыклад, паездка ў

Кітай прадстаўлена асобным фотаальбомам. Усяго паступіла больш за 200 дакументаў.



Лідзія з маці Махнач Мар’яй Антонаўнай. 1926

Алесь Махнач (брат маці)   [1916]

Лідзія Качкоўская [1931]

Лідзія Львоўна Арабей нарадзілася 27 чэрвеня 1925 года ў вёсцы Нізок Уздзенскага раёна Мінскай вобласці ў сям’і служачых.

Дзявочае прозвішча – Качкоўская. Яна страціла бацьку, калі её было два гады. Разам з маці ў пошуках лепшага жыцця пераехалі

ў Мінск, дзе маці працавала, а Ліда вучылася ў школе да самага пачатку Вялікай Айчыннай вайны.



Напачатку вайны Ліда, яшчэ зусім юная – ёй было ўсяго 17 – знайшла прытулак у Шчучыне, 

ратуючыся ад голада. Там яна пазнаёмілася з хлопцам Аляксеям Арабеям, які быў з Сенніцы, 

што пад Мінскам. Яны пажаніліся. На вялікі жаль, ім не было суджана стаць шчаслівымі. 

За сувязь з партызанамі фашысты расстралялі Аляксея.  Арабей – ягонае прозвішча, Лідзія

Львоўна годна насіла ўсё сваё жыццё. 

Даведкі аб пошуку звестак пра мужа 

Аляксея Аляксеевіча Арабея [1970-я]



Лідзія Арабей. 1947

Са Шчучына маладая ўдава вяртаецца ў разбураны Мінск да маці.

Вайна скончылася, і маладыя людзі зноў пачалі марыць, а атрыманне

адукацыі стала адной з самых запаветных мэт. Лідзія скончыла

вячэрнюю школу і ў 1946 годзе паступіла ў Беларускі дзяржаўны

універсітэт імя В.І.Леніна на філалагічны факультэт.



Спалучаючы заняткі з работай у рэдакцыях часопіса «Вожык» і газеты «Чырвоная змена» /1946-1951/, Лідзія скончыла ў 1951 годзе

універсітэт.

У сваіх успамінах пісьменніца выказвала словы падзякі Кандрату Крапіве (земляку і трохі сваяку), які ў цяжкую для яе часіну ўладкаваў

дзяўчыну на работу ў дом Міхася Лынькова, тагачаснага старшыні Саюза беларускіх пісьменнікаў. Яна парадкавала там паперы, адказвала на

тэлефонныя званкі. Потым з той жа місіяй трапіла ў дом Якуба Коласа.

Індывідуальныя фотаздымкі Л.Арабей. 1947

Якуб Колас і Лідзія Арабей. 1940-я 



Як згадвала сама Лідзія, яна стала пісьменніцай дзякуючы Цётцы. “У мяне наогул

усё пачалося з таго, што ў аспірантуры я выбрала тэму па творчасці Алаізы

Пашкевіч. І ўсёй душой, усёй істотай, усімі сваімі пачуццямі ўвайшла ў гэтую тэму.

І першая мая кніга – пра Цётку, – гаварыла Лідзія Львоўна. – Я абараніла

дысертацыю, але з гэтай тэмай не развітвалася, трыццаць гадоў аддала

вывучэнню творчасці Цёткі. А потым неяк само сабой лягло на паперу тое, што

выпала перажыць: падзеі вайны, галеча і пакуты акупацыі, радасць вызвалення

роднай зямлі ад фашыстаў”.
Л. Арабей падчас выступу. 1960-я 

У 1954 годзе Л.Арабей скончыла аспірантуру пры Інстытуце літаратуры імя 

Я.Купалы АН БССР. А ў 1958 годзе  абараніла кандыдатскую дысертацыю па 

тэме «Жыццё і творчасць Цёткі (Алаізы Пашкевіч)».



Л. Арабей з сваякамі Цёткі. 

У 1956 годзе выйшла першае крытыка-біяграфічнае даследаванне «Цётка (Алаіза

Пашкевіч)».

Пазней з-пад пяра пісьменніцы выйшлі дакументальныя аповесці пра Цётку

“На струнах буры”(1967) і “Стану песняй”(1977), мастацкі твор “На полымі

любві”(2006).

Запрашэнне да ўдзелу ў мерапрыемстве да 100-годдзя 

Цёткі. 1976

Лісты К. Буйло да Л. Арабей з 

успамінамі пра Цётку. 1973

Караліна Пашкевіч (сястра А. 

Пашкевіч), Л. Арабей. 1977



Лідзія Арабей падтрымлівала сувязі са Шчучынам доўгія гады, як з людзьмі, так і ў якасці

даследчыка творчасці Алаізы Пашкевіч, ураджэнкі Шчучыншчыны.

Пісьменніца сябравала з супрацоўнікамі Шчучынскай раённай бібліятэкі імя Цёткі, дзе

захоўваюцца падараныя аўтаркай кнігі з аўтографамі і подпісамі ў адрас шчучынцаў.

Прыязджала пісьменніца і ў Астрыну, перадала адзінаму на Беларусі музею Цёткі

ўнікальныя экспанаты – фотаздымкі, дакументы, кнігі.

У фондзе Арабей знаходзяцца лісты, віншавальныя паштоўкі да Лідзіі Львоўны ад

супрацоўнікаў Шчучынскай раённай бібліятэкі імя Цёткі, музея Цёткі ў Астрыне.

Лісты і віншавальныя паштоўкі да Л. Арабей. 



2010

1987

Ліст ад землякоў. 1994

Заўсёды з цеплынёй і радасцю віталі Лідзію з візітамі і на яе малой 

радзіме – у вёсцы Нізок Уздзенскага раёна. Лісты ад землякоў былі 

ніткай, што звязвала яе з роднай зямлёй.



Пасяджэнне рэдакцыі часопіса «Полымя» на чале з

К.Кірэенкам. Сярод удзельнікаў Л. Арабей, А. Вялюгін,

А. Русецкі, І. Чыгрынаў, Р. Шкраба, В. Якавенка, Б.

Сачанка, І. Пташнікаў, Г. Пашкоў [1972-1974]

І. Пташнікаў, А. Русецкі, Л. Арабей, П. Кавалёў, 

А. Бачыла. Творчая размова ў рэдакцыі часопіса 

«Полымя» [1970-я]

Працоўная біяграфія Лідзіі Арабей была разнастайная.

У 1955 - 1967 гг. яна працавала галоўным рэдактарам мастацкай літаратуры ў выдавецтве «Беларусь», з 1967 па 1973 гг. 

– літсупрацоўнікам у рэдакцыі часопіса «Полымя». А з 1973 года цалкам аддалася пісьменніцкай дзейнасці.



Пасля даследчай працы пра Алаізу Пашкевіч (Цётку) у 1959 годзе выйшла

даследаванне «Фядос Шынклер».

Пазней талент пісьменніцы раскрыўся ў літаратурных творах. У 1958 годзе

Лідзія Арабей была прынята ў Саюз пісьменнікаў Беларусі, што стала

пацвярджэннем яе значнага ўкладу ў беларускую літаратуру. Яна з’яўляецца

аўтарам зборнікаў аповесцяў і апавяданняў «Калібры» (1960, апавяданні для

дзяцей), «Кватэра № 3» (1961, кніга сатыры і гумару), «Мера часу» (1962),

«Экзамен» (1963), «Ларыса» (1964), «На струнах буры» (1967), «Сярод ночы»

(1968), «Іскры ў папялішчы» (1970), «Ваўчкі» (1972), «Сіні бор» (1972, аповесць),

«Мне трэба ехаць» (1974), «Сузор'е Вялікай Мядзведзіцы» (1980), «Паласа

дажджу» (1984), «Пошукі кахання» (1987), «Ісці ў разведку» (1989, апавяданні для

дзяцей), «Пошукi iсцiны» (абразкі, 2005), «Белае поле» (апавяданні, ўспаміны,

2008).

У 1985 годзе выйшлі Выбраныя творы ў 2-х тамах.

Акрамя ўласнай творчасці Лідзія Арабей мела перакладніцкі вопыт – пераклала

раман эстонскага пісьменніка А. Хінта «Бераг вятроў» (з А. Раманоўскай, 1960).



Л. Арабей з супругам Яўгенам 

Ганкіным [1980- я]

Лідзія пазнаёмілася са сваім другім супругам – Яўгенам Ганкіным амаль адразу

пасля вяртання ў Мінск.

Яўген Маркавіч Ганкін – вядомы беларускі мастак. З 1946 года ён працаваў

мастаком-пастаноўшчыкам на кінастудыі “Беларусьфільм”.

З Яўгенам Ганкіным Лідзію Арабей звязалі гады моцнага шлюбу і цёплых адносін.

Іх жыццё было напоўнена яркімі падзеямі, цікавымі вандроўкамі і сустрэчамі.



«Мы хадзілі па мармуравым пляцы, сярод агромністых мармуровых

глыб – рэшткаў старажытных збудаванняў, фатаграфаваліся на

фоне Парфенона, на фоне карыятыд, каля велізарных мармуровых

камянёў. А як было не падзівіцца на панараму, якая адкрывалася з

Акропаля на Афіны.»

Арабей Л. Паласа дажджу: Аповесць, апавяданні, малюнкі з

падарожжа. – Мн.: Маст. літ.,1984 У Грэцыі падчас падарожжа па Еўропе. 

[1970-я]

Падарожжы былі неад'емнай часткай жыцця Лідзіі

Арабей. У складзе савецкіх дэлегацый яна пабывала ў

розных кутках свету, ад Грэцыі да Кітая. БДАМЛМ

захоўвае фотаздымкі, якія адлюстроўваюць гэтыя

незабыўныя моманты.



Вялікую цікавасць у

фондзе Л.Арабей

прадстаўляе альбом з

фотаздымкамі падчас

падарожжа ў Кітай.

Подпісы ў альбоме

зроблены самой Лідзіяй

Львоўнай.

Акрамя традыцыйных турыстычных

фотаздымкаў увагу звяртаюць здымкі

працоўных, гандляроў, маці з дзецьмі,

школьнікаў – тых, хто складае

штоддзённае жыццё кітайскіх

гарадоў. Пісьменніцы вельмі хацелася

зазірнуць за фасад вядомых мясцін і

ўбачыць тых, хто за імі стаіць, чыя

праца і клопаты робяць гэтыя месцы

жывымі.

[1950-я]



Лідзія Арабей у групе з беларускімі 

пісьменнікамі падчас камандзіроўкі па 

Хабараўскім краі. 1962



Л. Арабей. Успаміны пра К. Крапіву. 

Машынапіс.

Запрашэнне на юбілейны вечар, прысвечаны 

50-годдзю І. Мележа на імя Л. Арабей

Л. Арабей. Успаміны  пра І. Мележа. 

Аўтограф.

Працуючы ў літаратурнай сферы, Лідзія Арабей была знаёма са многімі

вядомымі пісьменнікамі. У архіве-музее захоўваюцца дакументы, якія

сведчаць аб яе працоўных і сяброўскіх сувязях. Гэта лісты, паштоўкі,

запрашэнні на юбілейныя вечары і інш. На выставе прадстаўлены успаміны

пісьменніцы пра Кандрата Крапіву, Івана Мележа, Янку Брыля, Івана

Навуменку. Захаваныя аўтографы і машынапісы нагадваюць пра іх

сустрэчы і размовы, пра тую атмасферу творчасці і ўзаемнай падтрымкі,

якая панавала ў адносінах.



Віншавальная паштоўка ад Я. Брыля 

да Л. Арабей. 1989

Л. Арабей. Успаміны пра Я. Брыля. 

Аўтограф.



Віншавальная паштоўка да Л. 

Арабей з аўтографам М.Танка і 

Н. Гілевіча.1983

Успаміны Л. Арабей пра І. Навуменку. 

Аўтограф.



У бібліятэцы БДАМЛМ захоўваюцца кнігі

Лідзіі Арабей з дароўнымі надпісамі да

знакамітых беларускіх пісьменнікаў.

Дароўны надпіс С.Грахоўскаму Дароўны надпіс П. Панчанку

Дароўны надпіс І. Шамякіну

Лісты В. Гарбука да Л. Арабей. 

1966



Абразкі Л. Арабей.  “Пошукi iсцiны”. Аўтограф [2000-я]

[1970-я]

[1980-я]

Лідзія Арабей застанецца ў нашай памяці як таленавітая празаік, аўтарка

пранікнёных аповесцей і апавяданняў, аўтарытэтны даследчык гісторыі беларускай

літаратуры і шчыры чалавек.

Юбілейная выстава «Лідзія Арабей – жыццё і творчасць праз стагоддзе» дае

магчымасць па-новаму зірнуць на творчасць пісьменніцы, адкрыць для сябе невядомыя

факты яе біяграфіі, асэнсаваць ролю Лідзіі Львоўны ў развіцці беларускага

літаратуразнаўства.



Спіс выкарыстаных крыніц:

1. БДАМЛМ. — Ф. 202. — Воп. 1.

2. БДАМЛМ. — Ф. 531. — Воп. 1.

3. Арабей Лідзія // Беларускія пісьменнікі (1917—1990): Даведнік / Склад. А. К. Гардзіцкі. Нав. рэд. А. Л. Верабей. —

Мн.: Мастацкая літаратура, 1994.

4. Арабей Лідзія // Беларускія пісьменнікі: Біябібліяграфічны слоўнік. У 6 т. / пад рэд. А. І. Мальдзіса. — Мн.: Беларуская

Энцыклапедыя, 1992—1995.

5. СБ. Беларусь сегодня. «Заставацца на полымі любві». https://www.sb.by/articles/zastavatstsa-na-polym-lyubv-.html. Дата

доступу: 02.06.2025.

6. Шчучынская раённая газета Дзянніца. «Шчучыншчына ў жыцці Лідзіі Арабей».

https://dzyannica.by/content/shchuchynshchyna-u-zhycci-lidzii-arabey

Дата доступу: 28.05.2025.

7. Звязда. «Успаіны. Лідзія Арабей: не трэба здяйсняць гераічных подзвігаў, трэба проста не рабіць гадасцяў».

http://zviazda.by/ru/node/191020

Дата доступу: 20.05.2025

Аўтар выставы: В.В.Біруля

https://www.sb.by/articles/zastavatstsa-na-polym-lyubv-.html
http://zviazda.by/ru/node/191020

